
Andarslitur lýðræðisins og úkraínsku unglingarnar í Noregi 

Öðru hverju stíga á stokk herfræðingar, stjórnmála- og fræðimenn, og tíunda 

áhyggjur sínar af þróun vestræns lýðræðis. T.d. lýsir ástralski stjórnarerindrekinn, 

John Lander, fyrrum sendiherra þjóðar sinnar í Kína og Íran, hvernig ríkisstjórnin 

sverfur að lýðræði og lýðfrelsi á öllum sviðum. Þetta virðist eiga sér stað hvarvetna á 

Vesturlöndum. 

Í Bandaríkjunum bendir Ron Paul á, að síðustu afrek þingmanna þar um slóðir, þ.e. 

löggjöf, sem bannar TikTok og sambærilega miðla annars vegar, og heimila hins vegar 

ógnarlegar viðbótarfjárveitingar til manndrápa í Ísrael og Úkraínu, megi líta á sem 

síðasta naglann í líkkistu Bandaríkjanna. Það er hér um bil spaugilegt, að 

Bandaríkjamenn bollaleggi að nota þýfi, þ.e. fjármuni Rússa, til að standa straum af 

vopnakaupum frá bandarískum vopnaframleiðendum. 

Bandaríkjamenn eiga í vök að verjast gegn illum öflum í veröldinni, sem vilja þá feiga, 

lýðræði þeirra og frelsi, enda hafa þeir gert fjölda þjóða sér handgengnar í 

varnarstríðum sínum. Í Úkraínu hafa hundruð þúsunda ungra drengja og karlmanna 

fallið eins og flugur. Sumir þeirra taka þó hvatningu Rússa og gefast upp. Aðrir flýja 

eins og fætur toga. Til að mynda þeir 15.860, sem hafa fengið vernd gegn 

herþjónustu í Noregi, en liggja undir ámæli hernaðaryfirvalda. Þeir ættu að sjá sóma 

sinn í að vernda lýðræði Vesturlanda eins og Noregs og Íslands. 

Það virðist vera að renna upp fyrir stríðsóðum stjórnmálamönnum Vesturlanda, að 

tapist Úkraína, hafi þeir sungið sitt síðasta heimsyfirráðavers. Stríðskempan, Boris 

Johnson, sem hefur beitt sér af atorku gegn friðarsamningum, fer ekki í grafgötur 

með það. 

En hvað er þá til ráða? Emmanuel Macron, nýr franskur Napóleon, hefur þegar 

fjölgað í frönsku herliði sínu í Úkraínu og nýlega fjallaði Foreign Affairs, sem oft og 

tíðum leggur línurnar um stjórnarstefnu Bandaríkjanna, um stofnun herliðs frá 

Evrópu til að berjast gegn Rússum. 

En líklegt má telja, að þeim frelsishetjum verði fljótlega velgt undir uggunum með 

heitum tortímingarkveðjum. Það ber ekki á öðru, en mesta herveldi sögunnar og 

framlenging þess fyrir botni Miðjarðarhafs, Ísrael, neyðist til að endurskoða 

hermáttinn, eftir að Íranar sendu ofurflaugar sínar í heimsókn eins og Rússar hafa 

gert í Úkraínu. Ofurflaugarnar ráða Vesturveldin ekki við. 



Því kann vel að fara svo, að Ísraelsríki í núverandi mynd hverfi af sjónarsviðinu eins og 

Henry Kissinger spáði. Sannfærist ísraelska þjóðin um samsæri yfirvalda sinna og vina 

þeirra í Hamas, kynni að sverfa til stáls á vettvangi stjórnmálanna einnig. 

Það er næstum grátbroslegt, að sárafátæk þjóð Jemena, skuli einust þjóða gera sér 

far um að virða alþjóðalög, þ.e. að reyna að koma í veg fyrir þjóðarmorð. 

